
dari pada misti membagi pada laen orang. Tapi, iboe, aer mata tida salamanja bisa membikin anjoet orang poenja kasangsarahan hati, kerna bilah orang menangis sendirian sadja, adalah seperti tangisan salagi maoe poetoes djiwa, dan itoelah jang mendjadi
sebab, hingga akoe menoelis ini sapoetjoek soerat, aken toempaken sakalian akoe poenja rasa hati.

 O, iboe, bagimana besar akoe poenja kainginan, aken berlari-lari, dateng di
hadepanmoe, tapi orang sanantiasa menghalangken akoe poenja perdjalanan. Dari itoe, ada apatah lagi, salaen pertjajaken ini sahelai kertas, aken mendjadi akoe poenja wakil?

 Begitoe moeda seperti adanja akoe sekarang, iboe jang tertjinta, tida loepoet akoe soeda bisa hargaken, bagimana besar kaoe poenja kasedihan, kerna di ini waktoe, akoe poen ada teritoeng dalem golongan, orang jang seperti kaoe. Akoe sekarang bisa artiken, kaoe poenja aer moeka jang begitoe sedi, itoe awan kasangsarahan, jang sanantiasa berada di kaoe poenja djidat.

